
ABSTRACT
Humans have been sent to this world to be tested by being given knowledge. Allah Almighty also gave man the status of Ashraf al-Makhluqat among His creations. Specific and defined guidance was also specially arranged for humans to lead their life in this world properly.
Allah Almighty sent the Prophets (علیہم السلام) to guide mankind. The Prophets (علیہم السلام) remained devoted to this service for the rest of their lives. Among the revealed books, the Quran is the only one left for the guidance of human beings. Man was also made the subject of Quran. Man has been given priority. When people live together, it is called society.  In order to fulfill the responsibility of the survival and stability of this society, every member of the society has been assigned various duties. In order to perform these duties in a good way, the Messenger of Allah (صلی الله عليه وآله وسلم) gave some guidance and at the same time, Allah Almighty revealed orders in the Holy Qur'an and ordered people to follow them. Every human being is required to fulfill his responsibilities for maintaining the peace and order of the society, fulfilling his responsibility in the development of the society and for its stability. When man follows the orders issued by his Creator, that society will also develop and remain stable. In this article, the Quranic instructions and the Hadiths of the Holy Prophet (صلی الله عليه وآله وسلم) are described about the stability of the society.
Key words: Islam, Responsibility, Stability, Survival, Society.
اللہ تعالی نے انسان کو اس دھرتی پر ایک خاص مقصد کے لیے بھیجا ہے۔ وہ مقصد اسی خالق و مالک کی عبادت کرنا اور امتحان دے کر کامیاب ہونا یا ناکام ہونا ہے۔ انسان کو اس دھرتی پر بھیج کر یوں ہی بے یار و مددگار بھٹکنے کے لیے نہیں چھوڑا بلکہ اس کی رہنمائی کرنے کے لیے باقاعدہ ایک نظام کے تحت نبیوں (علیہم السلام) اور مقدس الہامی کتابوں کا سلسلہ شروع کیا۔ ان ہی کے ذریعے انسانوں کو صحیح اور غلط راستوں کا علم دیا۔ اپنی پسند والا راستہ بھی بتایا۔ اسی راستے پر انسانوں کو چلنے کا حکم دیا۔ انسانوں کی ابتدا ایک ہی انسان حضرت آدم علیہ السلام سے کی۔ سب انسانوں کو ایک ہی انسان سے پیدا کرکے انسانوں کے آپسی تفاخر کو ختم کر دیا  انسان کی فطرت میں ایک دوسرے کے ساتھ مل جل کر رہنا رکھا۔ ایک انسان کو دوسرے انسان کی ضرورت بنایا۔ انسانوں کو مختلف قبائل اور خاندانوں میں تقسیم کیا۔ اس طرح انسان مل کر رہنے لگے۔ اسی طرح انسانوں کے مل کر رہنے کی وجہ سے معاشرہ تشکیل پایا۔ انسانی معاشرے میں ایک انسان دوسرے انسان کی ضرورت اور مجبوری ہوتا ہے۔ معاشرے میں ہر انسان پر کوئی نہ کوئی ذمہ داری ہوتی ہے۔ اس تقسیم کی وجہ اللہ رب العزت نے اپنے کلام میں یوں بیان فرمائی:
"یٰۤاَیُّہَا النَّاسُ  اِنَّا خَلَقۡنٰکُمۡ  مِّنۡ ذَکَرٍ وَّ اُنۡثٰی وَ جَعَلۡنٰکُمۡ شُعُوۡبًا وَّ قَبَآئِلَ لِتَعَارَفُوۡا ؕ۔"[endnoteRef:1] [1:   القرآن 49: 13۔] 

معاشرے کے استحکام، بقا اور ترقی کے لیے ہر انسان پر مختلف ذمہ داریاں عائد ہوتی ہیں۔ اسلام نے انسانوں کو معاشرے کے استحکام کے لیے حکم فرمایا ہے کہ اپنی ذمہ داریوں کو خوش اسلوبی سے ادا کرو۔
معاشرے سے مراد انسانوں کا آپس میں کسی خاص عمل و فکر کے نظام کے تحت رہنا ہوتا ہے۔ یعنی انسانوں کی آپسی عملی اجتماعی زندگی گزارنے کو معاشرہ کہا جاتا ہے۔ انسان اللہ تعالی کی تخلیق اور اس کے حکم کے تحت زندگی گزارنے کا پابند ہے اور اس نے حضرت آدم علیہ السلام سے لے کر انسانوں کی رہنمائی کے لیے مختلف اوقات میں نبیوں کو بھیجا ہے۔ نبوت کی اس عظیم مالہا کا آخری موتی حضرت محمد صلی اللہ علیہ وسلم کو بنا کر مکمل کیا۔ اسلام کو اپنا آخری دین بتا کر قیامت تک آنے والے انسانوں کو مخاطب کر کے اس پر عمل کر کے زندگی گزارنے کا پابند بنایا۔ جس معاشرے میں اللہ تعالی کے آخری پیغام کے مطابق یعنی اسلام کے احکامات کے مطابق زندگی گزاری جاتی ہے، اس کو اسلامی معاشرہ کہا جاتا ہے۔ اسلامی معاشرہ اسلامی فکر و عمل کے نظام کے تحت قائم ہوتا ہے۔ اسلامی تعلیمات کے مطابق اسلامی معاشرے کے ہر فرد کو اپنی ذمہ داریاں پوری کرنی ہوتی ہیں۔ اللہ تعالی نے انسانوں کو مختلف خاندانوں، مختلف برادریوں، مختلف ذاتوں، مختلف قوموں اور مختلف قبیلوں میں بانٹا تاکہ پہچاننے میں آسانی ہو۔ یہ تقسیم ایک قدرتی اور فطری عمل ہے۔ اس کا عزت و اکرام سے کوئی تعلق نہیں ہے۔ اللہ تعالی نے عزت و اکرام کا معیار تقوی کو بتایا ہے۔[endnoteRef:2] [2:   القرآن 49: 13۔] 

یعنی اللہ تعالی نے اچھے اعمال، نیک افعال اور عمدہ اخلاقیات کو معیار بنا کر متقی شخص کو عزت والا مقام دیا ہے۔ اسلام نے انسانیت کو اعلی درجہ پر رکھا ہے۔ معاشرے کے ہر فرد پر معاشرے کی اصلاح اور اس کو آلودہ ہونے سے بچانا لازم ہے۔ معاشرے میں موجود سارے افراد کو شر سے بچنے کا حق دیا ہے۔ سب کو پابند بنایا ہے کہ دوسروں کی حق تلفی نہ کریں، کسی کے ساتھ زیادتی نہ کریں، کسی کو دھوکا نہ دیں، کسی کو تکلیف نہ دیں، دوسروں کے آرام اور آسانی کا خیال رکھیں۔ معاشرے میں موجود مسلم چاہے غیر مسلم سب کے حقوق کو بھی واضح بیان فرما کر ان پر عمل کرنے کا سختی سے حکم دیا ہے۔ ہر فرد پر لازم ہے کہ وہ اپنے شر سے دوسروں کو محفوظ رکھے۔ مسلمان کا دوسرے مسلمان کو کسی بھی طرح کی تکلیف سے محفوظ رکھنے کے لیے فرمایا:
"الْمُسْلِمُ مَنْ سَلِمَ الْمُسْلِمُونَ مِنْ لِسَانِهِ وَيَدِهِ۔"[endnoteRef:3] [3:   بخاری، امام، محمد بن اسماعیل، صحیح بخاری، کتاب: ایمان کے بیان میں، باب: مسلمان وہ ہے جس کی زبان اور ہاتھ سے دیگر مسلمان بچے رہیں (کوئی تکلیف نہ پائیں)، جلد 1، حدیث نمبر 10۔] 

معاشرے کا استحکام
معاشرے کے استحکام کے لیے سب سے پہلے معاشرے کے ہر فرد کی سوچ کسی ایک بنیادی نظریے کے تحت ہونی چاہیے۔ یعنی معاشرے کے ہر فرد کا بنیادی عقیدہ ایک ہی ہو۔ جیسے اسلامی معاشرے کے استحکام کے لیے ہر ایک فرد کا یہی عقیدہ ہوتا ہے کہ میں مسلمان ہوں، میرا خالق اور مالک ایک اللہ ہی ہے۔ یعنی ہر فرد کا اللہ تعالی، اس کے فرشتے، اس کی طرف سے نازل کردہ مقدس کتابوں، اس کی طرف سے مبعوث کردہ سارے انبیاء کرام علیہم السلام، قیامت کے دن کے قائم ہونے، اپنے مالک کے سامنے دوبارہ زندہ ہو کر کھڑے ہو کر اپنے کردہ ہر عمل کا حساب دینے، جنت و دوزخ کے حق ہونے وغیرہ جیسے بنیادی عقائد پر ایمان لانا اسلامی معاشرے کے استحکام کے لیے پہلی اور بنیادی چیز ہے۔ جب ہر مسلمان فرائض کو پورا کرنے والا ہو یعنی سارے افراد توحید،  نماز، روزہ، حج اور زکوۃ جیسے فرائض پر عمل کرنے والے ہوں تو معاشرے کے سارے افراد میں وحدت عمل پیدا ہو جائے گا اور اگر سب افراد کی سوچ ایک جیسی بن جائے تو یہ معاشرہ کے استحکام کے لیے بہت اہمیت کی حامل چیز ہوگی۔ معاشرے کے استحکام کے لیے زندگی کے ہر معاملے میں عدل و انصاف کرنے کو فرض قرار دیا ہے۔ زندگی کے ہر معاملہ جیسے گھریلو زندگی، تجارت کے معاملات، لین دین، ناپ تول، ملازمت اور عدالتی نظام وغیرہ میں انصاف سے کام لیا جائے۔ اسلامی معاشرے کے لیے وہ اصول جو اللہ تعالی نے مقرر کیے ہیں وہ معاشرے کے استحکام میں بنیادی عناصر ہوتے ہیں۔ اللہ تعالی نے مسلمانوں کی ایک خوبی  یوں بیان فرمائی ہے:
"کُنۡتُمۡ خَیۡرَ اُمَّۃٍ اُخۡرِجَتۡ لِلنَّاسِ تَاۡمُرُوۡنَ بِالۡمَعۡرُوۡفِ وَ تَنۡہَوۡنَ عَنِ الۡمُنۡکَرِ وَ تُؤۡمِنُوۡنَ بِاللّٰہِ۔" [endnoteRef:4]  [4:   القرآن 3110:۔] 

اگر خالق کائنات کی طرف سے ذمہ لگائے گئے اس فرض کو ہر فرد دل جمعی کے ساتھ پورا کرنے کی کوشش کرے تو معاشرہ مستحکم ہوگا اور کسی بھی فرد کی حق تلفی نہ ہوگی۔ یہ معاشرے کے ہر فرد کا فرض ہے کہ معاشرے میں موجود برے عناصر کو روکنے کی کوشش کرے، برے لوگوں کی حوصلہ شکنی کرے اور نیک لوگوں کی مدد کرے۔ لوگوں کو نیکی کرنے کی تلقین کرے۔ معاشرے میں موجود لوگ جب اپنی اپنی ذمہ داریوں کو پورا کرنے والے بنیں گے تو اس معاشرے کے کافی مسائل خود بخود حل ہو جائیں گے۔ برائی کو روکنے کے لیے رسول اللہ ﷺ نے فرمایا:
" مَنْ رَأَى مُنْكَرًا فَلْيُغَيِّرْهُ بِيَدِهِ فَإِنْ لَمْ يَسْتَطِعْ فَبِلِسَانِهِ فَإِنْ لَمْ يَسْتَطِعْ فَبِقَلْبِهِ وَذَلِكَ أَضْعَفُ الْإِيمَانِ۔"[endnoteRef:5] [5:   ترمذی، ابو عیسیٰ محمد بن عیسیٰ، سنن ترمذی ، کتاب: ایمان اور اس کے فرائض و احکام کا بیان، باب: اہل ایمان (درجات کے لحاظ سے) ایک دوسرے سے بڑھ کر ہیں، جلد 7، حدیث نمبر 4280۔] 

معاشرے کے استحکام کے لیے قرانی احکامات
اللہ تعالی نے انسان کو اس دھرتی پر بھیج کر اس کی ہدایت کے لیے انبیاء کرام  علیہم السلام اور مقدس کتابوں کا سلسلہ بھی شروع فرمایا۔ اس مقدس سلسلے کا اختتام آقا نامدار احمد مجتبیٰ محمد مصطفیٰ ختم الرسل ﷺ  اور قرآن مجید پر کیا۔ رسول اللہ ﷺ کی زبانی معاشرے اور اہل معاشرہ کی اصلاح کے لیے احکامات جاری فرمائے۔ قرآن مجید اللہ تعالی کا کلام ہے۔ قرآن مجید میں اللہ تعالی نے معاشرے کی اصطلاح اور استحکام کے لیے کافی احکامات صادر فرمائے ہیں، جن پر عمل کرنے سے ایک بہترین معاشرہ تشکیل پاتا ہے اور لوگوں کے آپسی معاملات بھی درست ہو جاتے ہیں۔ الٰہی احکامات پر عمل کرنے سے معاشرے میں عزت، احترام، ایکتا، محبت اور پیار کو فروغ ملے گا۔ قرآن مجید میں موجود بہترین معاشرے کے استحکام کے لیے چند قرانی احکامات مندرجہ ذیل ہیں۔
اللہ تعالیٰ نے فرمایا گفتگو کے دوران آپس میں ادب و احترام کا رویہ اختیار کرو، بدتمیزی سے بچو۔[endnoteRef:6] [6:   القرآن 2: 83۔] 

فرمایا جب غصہ آئے تو خود کو سنبھالو، اپنی زبان اور ہاتھ کے ساتھ دماغ کو بھی قابو میں رکھو، تاکہ غصہ ختم ہو جانے کے بعد پچھتانا نہ پڑ جائے۔ [endnoteRef:7]  [7:   القرآن 3134:۔] 

فرمایا ایک دوسرے کے بارے میں اچھا گمان رکھو۔ ایک دوسرے کی غلطیوں کو معاف کر دیا کرو۔ [endnoteRef:8] [8:   القرآن 24: 22۔] 

فرمایا دوسرے لوگوں کے ساتھ اچھائی کا معاملہ کیا کرو اور ان کے ساتھ نیکی والا سلوک کیا کرو۔[endnoteRef:9] [9:   القرآن 28: 77۔] 

 فرمایا فخر اور تکبر کرنے سے بچو۔ [endnoteRef:10] [10:   القرآن 16: 23۔] 

اپنی آواز کو اونچا نہ کیا کرو، کیونکہ اس سے دوسروں کی حقارت ظاہر ہوتی ہے اور انسان خود پر قابو کھو دیتا ہے۔[endnoteRef:11] [11:    القرآن 31: 19۔] 

فرمایا کسی کا بھی مذاق اڑا کر اس کو رسوا نہ کرو۔[endnoteRef:12] [12:   القرآن 49: 11۔] 

فرمایا والدین کے ساتھ اچھا سلوک کرو، ان کے آگے تلخ کلامی کرنے سے بچو، ان کی خدمت کیا کرو۔ فرمایا:
"وَ قَضٰی رَبُّکَ اَلَّا تَعۡبُدُوۡۤا اِلَّاۤ  اِیَّاہُ وَ بِالۡوَالِدَیۡنِ اِحۡسَانًا ؕ اِمَّا یَبۡلُغَنَّ عِنۡدَکَ الۡکِبَرَ اَحَدُہُمَاۤ  اَوۡ  کِلٰہُمَا فَلَا تَقُلۡ لَّہُمَاۤ  اُفٍّ  وَّ لَا  تَنۡہَرۡہُمَا وَ قُلۡ  لَّہُمَا  قَوۡلًا کَرِیۡمًا ﴿۲۳﴾"[endnoteRef:13] [13:   القرآن 17: 23۔] 

فرمایا کسی کی بھی ذاتی رازداری میں دخل دینے کی کوشش نہ کرو۔ والدین ہوں چاہے بھائی ہوں ان کے کمروں میں بنا ان کی اجازت کے داخل نہ ہوا کرو۔[endnoteRef:14] [14:    القرآن 24: 58۔] 

فرمایا اپنے مقروض پر سختی نہ کیا کرو، اگر اس کے حالات اچھے نہ ہوں اور وہ مشکل وقت سے گزر رہا ہو تو اس کو قرضہ ادا کرنے کے لیے اور وقت دیا کرو۔[endnoteRef:15] [15:  القرآن 280:2۔] 

سود سے لوگوں کو بہت زیادہ مالی و ذہنی پریشانی کا سامنا کرنا پڑتا ہے۔ سود کھانے سے بھی منع کیا۔[endnoteRef:16]  [16:   القرآن 2278:۔] 

رشوت جیسا گرا ہوا عمل حقدار کو حق دینے اور غیر اہل کو اہل بناتا ہے۔ اس سے بچنے کی تاکید کی۔[endnoteRef:17] [17:   القرآن 5: 42۔] 

وعدہ کرنے اور اس کو پورا کرنے سے دوسرے کا اعتماد بحال ہوتا ہے۔ اس لیے وعدہ کرو تو اس کو نہ توڑو۔[endnoteRef:18] [18:   القرآن 13: 20۔] 

سچائی سے معاشرے میں موجود لوگ مطمئن ہو جاتے ہیں اور سچ انسان کو انصاف اور ایمان کی طرف رہنمائی کرتا ہے۔ اس لیے سچ میں جھوٹ کو ملانے سے منع کیا۔ [endnoteRef:19] [19:   القرآن 2: 42۔] 

کسی بھی معاشرے کے استحکام کے لیے عدل و انصاف لازمی عنصر ہے۔ اس لیے لوگوں کے درمیان انصاف قائم کرنے کا حکم دیا۔[endnoteRef:20] [20:   القرآن 38: 26۔] 

پھر فرمایا کہ انصاف کے واسطے ڈٹے رہو۔ فرمایا:
"یٰۤاَیُّہَا الَّذِیۡنَ اٰمَنُوۡا کُوۡنُوۡا قَوّٰمِیۡنَ بِالۡقِسۡطِ شُہَدَآءَ  لِلّٰہِ وَ لَوۡ عَلٰۤی اَنۡفُسِکُمۡ اَوِ الۡوَالِدَیۡنِ وَ الۡاَقۡرَبِیۡنَ ۚ اِنۡ یَّکُنۡ غَنِیًّا اَوۡ فَقِیۡرًا فَاللّٰہُ اَوۡلٰی بِہِمَا ۟ فَلَا تَتَّبِعُوا الۡہَوٰۤی اَنۡ تَعۡدِلُوۡا ۚ وَ اِنۡ تَلۡوٗۤا اَوۡ تُعۡرِضُوۡا فَاِنَّ اللّٰہَ  کَانَ بِمَا تَعۡمَلُوۡنَ خَبِیۡرًا ﴿۱۳۵﴾"[endnoteRef:21] [21:   القرآن 4135:۔] 

جب کوئی انسان مر جائے تو اس کی ملکیت کو وارثوں میں انصاف کے ساتھ تقسیم کرنے کا حکم دیا۔ اس وراثت میں عورتوں کو بھی شامل کر دیا۔[endnoteRef:22] [22:    القرآن 4: 7۔] 

یتیموں کی سرپرستی، ان کی جائز خواہشات کو پورا کرنے اور ان کی حفاظت کرنے کا حکم دیا۔ اس کو نیک عمل اور بھلائی میں شمار کیا۔[endnoteRef:23] [23:   القرآن 4127: ۔] 

یتیموں کے مال پر ناحق قبضہ کرنے سے منع کیا۔[endnoteRef:24] [24:    القرآن 4: 2۔] 

لوگوں کے درمیان صلح کرانے کا حکم دیا۔ [endnoteRef:25] [25:    القرآن 49: 10۔] 

یہ ایسے احکامات اور نصیحتیں ہیں جن پر عمل کرنے سے معاشرے میں اچھائیاں پیدا ہوں گی اور برائیوں کا سد باب ہوگا۔معاشرے کے بہترین بنانے کے لیے چند ایسی باتیں بتا کر ان پر عمل کرنے کا حکم دیا جن کی وجہ سے معاشرہ بہترین معاشرہ بن جائے گا۔ ان میں سے چند کا ذکر کیا جاتا ہے۔
"یٰۤاَیُّہَا الَّذِیۡنَ  اٰمَنُوا اجۡتَنِبُوۡا کَثِیۡرًا مِّنَ الظَّنِّ ۫ اِنَّ  بَعۡضَ الظَّنِّ   اِثۡمٌ وَّ لَا تَجَسَّسُوۡا وَ لَا یَغۡتَبۡ بَّعۡضُکُمۡ بَعۡضًا ؕ اَیُحِبُّ  اَحَدُکُمۡ  اَنۡ یَّاۡکُلَ  لَحۡمَ اَخِیۡہِ  مَیۡتًا فَـکَرِہۡتُمُوۡہُ ؕ  وَ اتَّقُوا اللّٰہَ ؕ اِنَّ  اللّٰہَ  تَوَّابٌ  رَّحِیۡمٌ ﴿۱۲﴾"[endnoteRef:26] [26:    القرآن 49: 12۔] 

"اِنۡ تُبۡدُوا الصَّدَقٰتِ فَنِعِمَّا ہِیَ ۚ وَ اِنۡ تُخۡفُوۡہَا وَ تُؤۡتُوۡہَا الۡفُقَرَآءَ فَہُوَ خَیۡرٌ لَّکُمۡ ؕ وَ یُکَفِّرُ عَنۡکُمۡ مِّنۡ سَیِّاٰتِکُمۡ ؕ وَ اللّٰہُ بِمَا تَعۡمَلُوۡنَ خَبِیۡرٌ ﴿۲۷۱﴾"[endnoteRef:27] [27:    القرآن 2271: ۔] 

"لِلۡفُقَرَآءِ الَّذِیۡنَ اُحۡصِرُوۡا فِیۡ سَبِیۡلِ اللّٰہِ لَا یَسۡتَطِیۡعُوۡنَ ضَرۡبًا فِی الۡاَرۡضِ ۫ یَحۡسَبُہُمُ الۡجَاہِلُ اَغۡنِیَآءَ مِنَ التَّعَفُّفِ ۚ تَعۡرِفُہُمۡ بِسِیۡمٰہُمۡ ۚ لَا یَسۡئَلُوۡنَ النَّاسَ اِلۡحَافًا ؕ وَ مَا تُنۡفِقُوۡا مِنۡ خَیۡرٍ فَاِنَّ اللّٰہَ بِہٖ عَلِیۡمٌ ﴿۲۷۳﴾"[endnoteRef:28] [28:    القرآن 2273:۔] 

"وَ الَّذِیۡنَ  اِذَاۤ  اَنۡفَقُوۡا لَمۡ  یُسۡرِفُوۡا وَ لَمۡ یَقۡتُرُوۡا وَ کَانَ  بَیۡنَ  ذٰلِکَ  قَوَامًا ﴿۶۷﴾"[endnoteRef:29] [29:   القرآن 25: 67۔] 

"وَ  اَنَّ  ھٰذَا صِرَاطِیۡ مُسۡتَقِیۡمًا فَاتَّبِعُوۡہُ ۚ وَ لَا تَتَّبِعُوا السُّبُلَ  فَتَفَرَّقَ  بِکُمۡ عَنۡ سَبِیۡلِہٖ ؕ ذٰلِکُمۡ  وَصّٰکُمۡ بِہٖ لَعَلَّکُمۡ تَتَّقُوۡنَ ﴿۱۵۳﴾"[endnoteRef:30] [30:    القرآن 6153:۔] 

"وَ قَاتِلُوۡھُمۡ حَتّٰی لَا تَکُوۡنَ فِتۡنَۃٌ وَّ یَکُوۡنَ الدِّیۡنُ کُلُّہٗ  لِلّٰہِ ۚ  فَاِنِ انۡتَہَوۡا فَاِنَّ اللّٰہَ  بِمَا یَعۡمَلُوۡنَ  بَصِیۡرٌ ﴿۳۹﴾"[endnoteRef:31] [31:    القرآن 8: 39۔] 

"یٰۤاَیُّہَا الَّذِیۡنَ اٰمَنُوا اتَّقُوا اللّٰہَ وَ کُوۡنُوۡا مَعَ  الصّٰدِقِیۡنَ ﴿۱۱۹﴾"[endnoteRef:32] [32:   القرآن 9119:۔] 

"قَالَ وَ مَنۡ یَّقۡنَطُ مِنۡ رَّحۡمَۃِ  رَبِّہٖۤ  اِلَّا الضَّآلُّوۡنَ ﴿۵۶﴾"[endnoteRef:33] [33:   القرآن 15: 56۔] 

"اُدۡعُ  اِلٰی سَبِیۡلِ رَبِّکَ بِالۡحِکۡمَۃِ وَ الۡمَوۡعِظَۃِ  الۡحَسَنَۃِ وَ جَادِلۡہُمۡ بِالَّتِیۡ ھِیَ اَحۡسَنُ ؕ اِنَّ رَبَّکَ ھُوَ اَعۡلَمُ بِمَنۡ ضَلَّ عَنۡ سَبِیۡلِہٖ  وَ ہُوَ  اَعۡلَمُ بِالۡمُہۡتَدِیۡنَ ﴿۱۲۵﴾"[endnoteRef:34] [34:    القرآن 16125:۔] 

"وَ لَا تَمۡشِ فِی الۡاَرۡضِ مَرَحًا ۚ اِنَّکَ  لَنۡ تَخۡرِقَ الۡاَرۡضَ وَ لَنۡ تَبۡلُغَ الۡجِبَالَ طُوۡلًا ﴿۳۷﴾"[endnoteRef:35] [35:   القرآن 17: 37۔] 

"وَ عِبَادُ  الرَّحۡمٰنِ الَّذِیۡنَ  یَمۡشُوۡنَ عَلَی الۡاَرۡضِ ہَوۡنًا وَّ اِذَا خَاطَبَہُمُ الۡجٰہِلُوۡنَ  قَالُوۡا سَلٰمًا ﴿۶۳﴾"[endnoteRef:36] [36:    القرآن 25: 63۔] 

"یٰۤاَیُّہَا الَّذِیۡنَ اٰمَنُوا اتَّقُوا اللّٰہَ وَ قُوۡلُوۡا  قَوۡلًا  سَدِیۡدًا  ﴿ۙ۷۰﴾"[endnoteRef:37] [37:    القرآن 33: 70۔] 

"وَ الَّذِیۡنَ اسۡتَجَابُوۡا لِرَبِّہِمۡ وَ اَقَامُوا الصَّلٰوۃَ ۪ وَ اَمۡرُھُمۡ شُوۡرٰی بَیۡنَہُمۡ ۪ وَ مِمَّا رَزَقۡنٰہُمۡ  یُنۡفِقُوۡنَ ﴿ۚ۳۸﴾"[endnoteRef:38] [38:    القرآن 42: 38۔] 

"فَاَمَّا  الۡیَتِیۡمَ  فَلَا تَقۡہَرۡ ؕ﴿۹﴾وَ اَمَّا السَّآئِلَ  فَلَا تَنۡہَرۡ ﴿ؕ۱۰﴾"[endnoteRef:39] [39:    القرآن 93: 9، 10۔] 

مذکورہ بالا احکامات الہی پر عمل کرنے سے معاشرہ ایک بہترین اور مثالی معاشرہ بن جائے گا۔ جس کا ہر فرد امن و امان اور ذہنی سکون کے ساتھ زندگی گزارے گا۔ ایسے معاشرے کے افراد دنیا میں بھی کامیاب ہوں گے اور آخرت میں بھی کامیاب و کامران ہوں گے۔ اسلامی تعلیمات کو دیکھنے سے یہ بات واضح ہو جاتی ہے کہ اسلام ایک فطرت کے مطابق دین ہے۔ اسلام نے انسانیت کو ایسی تعلیمات دی ہیں جن کو سمجھ کر انسان عمل کرے تو وہ دوسرے انسانوں کو لوٹ مار اور قتل کرنا تو دور کی بات مگر کسی کو جھڑکنے کی بھی جسارت نہ کر سکے گا۔ اگر انسان قرآنی تعلیمات، سیرت نبوی اور احادیث رسول صلی اللہ علیہ وسلم پر عمل کرے تو معاشرے میں امن و امان اور رواداری، بھائی چارے، ہمدردی، مساوات اور محبت کی فضا قائم ہو جائے گی۔ معاشرہ آپسی محبت، سکون، فلاح، نیکی اور اخوت والا بن جائے گا۔
استحکام معاشرہ کے لیے معاشرے کے لوگوں کا آپس میں محبت کے ساتھ رہنا بھی ایک بنیادی عنصر ہے اور لوگوں میں آپسی محبت پیدا کرنے کا ذریعہ اللہ تعالی کا دین (اسلام) ہی ہے۔ رسول اللہ صلی اللہ علیہ وسلم کی بعثت کے سے پہلے عربستان کی حالت کو دیکھنے سے یہ پتہ چلتا ہے کہ کوئی بھی چیز ایسی نہیں تھی جو ان عربوں کو اکٹھا کر سکتی اور ان کو آپس میں متحد کر پاتی۔ جب ان لوگوں کے درمیان رسول اللہ صلی اللہ علیہ وسلم مبعوث ہوئے اور ان کو اسلام کی دولت نصیب ہوئی تو وہ لوگ دین اسلام پر متحد ہو گئے۔ اللہ تعالی فرماتے ہیں: 
"وَ اَلَّفَ بَیۡنَ قُلُوۡبِہِمۡ ؕ لَوۡ اَنۡفَقۡتَ مَا فِی الۡاَرۡضِ جَمِیۡعًا مَّاۤ  اَلَّفۡتَ بَیۡنَ قُلُوۡبِہِمۡ وَ لٰکِنَّ اللّٰہَ  اَلَّفَ بَیۡنَہُمۡ ؕ اِنَّہٗ  عَزِیۡزٌ  حَکِیۡمٌ ﴿۶۳﴾"[endnoteRef:40] [40:    القرآن 8: 63۔] 

اس آیت سے یہ بات معلوم ہوتی ہے کہ لوگوں کو صرف اللہ تعالی کے دین نے ہی اکٹھا کیا ہے۔ آج کے لبرل لوگوں کی یہ لفاظی محض ایک خام خیالی ہے کہ ثقافت، فلمیں، ڈرامے اور کھیل کود کے مقابلے ہی لوگوں میں یگانگیت پیدا کرنے کا ذریعہ ہے۔ لوگ اس غلط فہمی میں مبتلا ہیں۔ مگر اللہ تعالی نے واحد ذریعہ دین اور اللہ تعالی کی محبت ہی بتایا ہے۔[endnoteRef:41] [41:    القرآن 3103:۔] 

اللہ تعالی نے مسلمانوں کے ثابت قدم رہنے کو اتحاد کے لیے لازم بتایا ہے۔[endnoteRef:42] [42:    القرآن 8: 46۔] 

اس بات کو  یوں بیان فرمایا:  "عَنِ ابْنِ عُمَرَ، قَالَ:‏‏‏‏ خَطَبَنَا عُمَرُ بِالْجَابِيَةِ، ‏‏‏‏‏‏فَقَالَ:‏‏‏‏ يَا أَيُّهَا النَّاسُ، ‏‏‏‏‏‏إِنِّي قُمْتُ فِيكُمْ كَمَقَامِ رَسُولِ اللَّهِ صَلَّى اللَّهُ عَلَيْهِ وَسَلَّمَ فِينَا، ‏‏‏‏‏‏فَقَالَ:‏‏‏‏    أُوصِيكُمْ بِأَصْحَابِي، ‏‏‏‏‏‏ثُمَّ الَّذِينَ يَلُونَهُمْ، ‏‏‏‏‏‏ثُمَّ الَّذِينَ يَلُونَهُمْ، ‏‏‏‏‏‏ثُمَّ يَفْشُو الْكَذِبُ، ‏‏‏‏‏‏حَتَّى يَحْلِفَ الرَّجُلُ وَلَا يُسْتَحْلَفُ وَيَشْهَدَ الشَّاهِدُ وَلَا يُسْتَشْهَدُ، ‏‏‏‏‏‏أَلَا لَا يَخْلُوَنَّ رَجُلٌ بِامْرَأَةٍ إِلَّا كَانَ ثَالِثَهُمَا الشَّيْطَانُ، ‏‏‏‏‏‏عَلَيْكُمْ بِالْجَمَاعَةِ وَإِيَّاكُمْ وَالْفُرْقَةَ فَإِنَّ الشَّيْطَانَ مَعَ الْوَاحِدِ وَهُوَ مِنَ الِاثْنَيْنِ أَبْعَدُ، ‏‏‏‏‏‏مَنْ أَرَادَ بُحْبُوحَةَ الْجَنَّةِ فَلْيَلْزَمْ الْجَمَاعَةَ، ‏‏‏‏‏‏مَنْ سَرَّتْهُ حَسَنَتُهُ وَسَاءَتْهُ سَيِّئَتُهُ فَذَلِكَ الْمُؤْمِنُ"  ۔[endnoteRef:43] [43:    ترمذی، ابو عیسیٰ محمد بن عیسیٰ، سنن ترمذی ، کتاب: ایام فتن کے احکام اور امت میں واقع ہونے والے فتنوں کی پیش گوئیاں، باب: مسلمانوں کی جماعت کے ساتھ ہمیشہ رہنے کا بیان، جلد 3، حدیث نمبر 2165۔] 


تفرقہ بازی اور الگ الگ ہونے سے اتحاد ختم ہو جاتا ہے اور پوری طاقت ختم ہو جاتی ہے۔ رسول اللہ ﷺ نے فرمایا: 
" يَدُ اللَّهِ مَعَ الْجَمَاعَةِ ۔"[endnoteRef:44] [44:    ایضا حدیث نمبر  2166۔] 

 "وَمَنْ شَذَّ شَذَّ إِلَى النَّارِ۔"[endnoteRef:45] [45:    ایضا حدیث نمبر  2167۔] 

عموما یہ دیکھا گیا ہے کہ شیر یا کوئی دوسرا شکاری جانور اکثر اپنے شکار کے لیے اسی جانور کا انتخاب کرتا ہے جو اپنی جماعت (ریوڑ) سے الگ ہو جاتا ہے۔ کبھی بھی شکاری کسی جھنڈ پر حملہ کرنے کی غلطی نہیں کرتا۔ رسول اللہ صلی اللہ علیہ وسلم نے فرمایا: "جب کوئی بکری اپنے ریوڑ سے الگ ہو جاتی ہے تو کوئی بھیڑیا آکر اس کو پکڑ لیتا ہے۔ اسی طرح انسان اگر اپنی جماعت یا مرکزیت سے الگ ہو کر خود کو تنہا کر لیتا ہے تو وہ بالکل اس طرح غیر محفوظ ہوجاتا ہے جس طرح ریوڑ سے الگ ہونے والی بکری"[endnoteRef:46]۔ جماعت ہوگی تو انسان ایک دوسرے کے مددگار بن جائیں گے۔ اگر کوئی شخص کسی مصیبت میں مبتلا ہوگا تو دوسرا بندہ اس مصیبت زدہ شخص کی مالی، اخلاقی اور جسمانی مدد کر سکے گا۔ آپس میں مشورے کر کے اپنے مسائل کا حل تلاش کر سکتے ہیں اور مشاورت کی روشنی میں اپنی زندگی کے بارے میں مفید فیصلے کیے جا سکتے ہیں۔ اسلامی تعلیمات میں اجتماعیت کو بہت زیادہ اہمیت دی گئی ہے۔ اسلام نے سفر کی حالت میں بھی حکم فرمایا ہے کہ تم میں سے اگر تین آدمی بھی کسی سفر پر نکلیں تو ان کو چاہیے کہ وہ کسی ایک کو اپنا امیر بنائیں۔ [endnoteRef:47] [46:    علاءالدین، علی بن بلینا، صحیح ابن حبان، مجلد ثالث، ذکر استحوذ الصیطان علی الثلاثۃ، حدیث نمبر 2098۔]  [47:    ابوداؤد، امام، سلیمان بن اشعث السجستانی، سنن ابی داؤد، کتاب: جہاد کے مسائل، باب: ساتھ سفر کرنے والے کسی کو اپنا امیر بنا لیں،  جلد 3، حدیث نمبر 2608۔] 

اللہ تعالی تین باتوں سے راضی ہوتا ہے اور تین باتوں سے ناراض ہوتا ہے۔ وہ تین باتیں جن سے مالک راضی ہوتا ہے ان میں اس کی عبادت کرنا اس کے ساتھ کسی کو شریک نہ کرنا، اس کی رسی کو مضبوط ہو کر تھامنا اور اپنے سلطان کی خیر خواہی چاہنا شامل ہیں اور وہ تین باتیں جن سے ناراض ہوتا ہے وہ قیل وقال کرنا، مال کو بےجا ضائع کرنا اور غیر ضروری سوالات کرنا شامل ہیں۔  اس حدیث کی تشریح کرتے ہوئے حافظ ابن عبدالبر رقم طراز ہیں:" اس حدیث میں لوگوں کو اتفاق و اتحاد پر سختی سے قائم رہنے پر ابھارا گیا ہے۔ حافظ صاحب فرماتے ہیں کہ حبل اللہ سے مراد جماعت ہے۔ جیسے حضرت عبداللہ بن مسعود ؓ نے اپنے ایک خطبے میں اس بات کی وضاحت کرتے ہوئے فرمایا:[endnoteRef:48] " "اے لوگو! تم پر سمع و طاعت اور جماعت کو لازم پکڑنا ضروری ہے۔ کیونکہ جماعت ہی اللہ تعالی کی رسی ہے جس کو مضبوطی کے ساتھ پکڑنے کا اس نے حکم دیا ہے"۔" اگرچہ بعض اوقات جماعت کے اندر کچھ ناگواریوں کا سامنا کرنا پڑتا ہے، ان ناگواریوں کو برداشت کرنا تفرقہ کرنے سے بہتر ہے"۔[endnoteRef:49]  اس بات کی تائید میں ایک اور حدیث بھی موجود ہے۔ فرمان رسولﷺ ہے۔"تین باتیں ایسی ہیں جن کے بارے میں کوئی مسلمان دھوکہ نہیں کھاتا۔ پہلا یہ کہ اس کا ہر عمل خالص اللہ تعالی کے لیے ہوتا ہے۔ دوسرا جن لوگوں کا اس کو ذمہ دار بنایا گیا ہے وہ ان کا خیر خواہ ہوتا ہے۔ تیسرا یہ کہ وہ ہر حال میں جماعت کو لازم پکڑے رہتا ہے۔" [endnoteRef:50]جماعت ہوگی تو انسان ایک دوسرے کے مددگار بن جائیں گے۔ اگر کوئی شخص کسی مصیبت میں مبتلا ہوگا تو دوسرا بندہ اس مصیبت زدہ شخص کی مالی، اخلاقی اور جسمانی مدد کر سکے گا۔ آپس میں مشورے کر کے اپنے مسائل کا حل تلاش کر سکتے ہیں اور مشاورت کی روشنی میں اپنی زندگی کے بارے میں مفید فیصلے کیے جا سکتے ہیں۔ جماعت کے بارے میں رسول اللہ ﷺ نے فرمایا :"جماعت رحمت ہے اور تفرقہ عذاب ہے۔"[endnoteRef:51]  اسی طرح حضرت حارث الاشعری ؓ نے رسول اللہ ﷺ  کا یہ فرمان نقل کیا ہے کہ:" میں تم کو پانچ باتوں کا حکم دیتا ہوں جن کا اللہ تعالی نے مجھ کو حکم دیا ہے۔ وہ باتیں یہ ہیں۔ جماعت، سمع وطاعت، ہجرت اور جہاد کو لازم پکڑنا"۔ [endnoteRef:52] [48:   امام مالک،  الموطا، کتاب: متفرق مسائل، باب: مال ضائع کرنے اور دو چہروں والے شخص کا بیان۔]  [49:   ابن عبدالبر، التمہید، جلد 21، ص 272۔]  [50:    امام احمد بن حنبل،  المسند ، جلد اول، ص 183، دائرۃ المعارف  1340ھ۔]  [51:    ابن عبدالبر، التمہید، جلد 21، ص 274۔]  [52:   ایضا ص 280۔] 

ان مذکورہ احادیث رسول ﷺ کے بارے میں حافظ ابن عبدالبر فرماتے ہیں کہ: اہل ایمان کا ایک نظام کے تحت متحد ہو کر اپنی زندگی گزارنا واجب اور فرض ہے۔ اس کے نتیجے میں ایک شیرازہ میں منسلک ہو کر دینی و دنیاوی سعادتوں سے مستفید ہو سکے گے۔
رسول اللہ ﷺ نے ایک مستحکم اور مضبوط معاشرہ بنانے کا جو تصور پیش فرمایا ہے اور مسلمانوں کو آپس میں بھائی بھائی بن کر رہنے اور شیروشکر ہونے کے لیے احکامات صادر فرمائے ہیں۔ آپ ﷺ نے فرمایا: 
" الْمُؤْمِنُ لِلْمُؤْمِنِ كَالْبُنْيَانِ يَشُدُّ بَعْضُهُ بَعْضًا۔" [endnoteRef:53] [53:    مسلم، ابو الحسین بن الحجاج بن مسلم بن ورد قشیری نیشاپوری، صحیح مسلم، کتاب: حسن سلوک، صلہ رحمی اور ادب، باب: اہل ایمان کی ایک دوسرے کے ساتھ رحم دلی، باہمی محبت اور ایک دوسرے کی مدد، جلد 6، حدیث نمبر 6585۔] 

ایک اور روایت میں ہے کہ  رسول اللہ ﷺ نے فرمایا :
"مَثَلُ الْمُؤْمِنِينَ فِي تَوَادِّهِمْ وَتَرَاحُمِهِمْ وَتَعَاطُفِهِمْ مَثَلُ الْجَسَدِ إِذَا اشْتَكَى مِنْهُ عُضْوٌ تَدَاعَى لَهُ سَائِرُ الْجَسَدِ بِالسَّهَرِ وَالْحُمَّى۔"[endnoteRef:54] [54:    ایضا حدیث نمبر 6586۔] 

مسلمانوں کو معاشرے کے اندر باہم اتحاد، اتفاق اور آپسی تعلق کو بیان فرمانے کے لیے رسول اللہ ﷺ نے اپنی انگلیوں کو ایک دوسرے میں پیوست فرما کر آپسی اتحاد و اتفاق اور باہمی تعلق کے لیے فرمایا کہ یہ محض سطحی اور واجبی نوعیت کا نہیں ہوتا بلکہ یہ آپسی محبت، اتحاد، اتفاق و اخوت کے ایک مضبوط رشتے میں منسلک ہوتے ہیں۔ 
"نبی کریم ﷺ نے فرمایا :

"الْمُؤْمِنُ لِلْمُؤْمِنِ كَالْبُنْيَانِ يَشُدُّ بَعْضُهُ بَعْضًا،ثُمَّ شَبَّكَ بَيْنَ أَصَابِعِهِ ۔"[endnoteRef:55] [55:    بخاری، امام، محمد بن اسماعیل، صحیح بخاری، کتاب: اخلاق کے بیان میں، باب: ایک مسلمان کو دوسرے مسلمان کی مدد کرنا، جلد 7، حدیث نمبر 6026۔] 

فرمایا:
"الْمُؤْمِنُونَ كَرَجُلٍ وَاحِدٍ إِنْ اشْتَكَى رَأْسُهُ تَدَاعَى لَهُ سَائِرُ الْجَسَدِ بِالْحُمَّى وَالسَّهَرِ۔"[endnoteRef:56] [56:    مسلم، ابو الحسین بن الحجاج بن مسلم بن ورد قشیری نیشاپوری، صحیح مسلم، کتاب: حسن سلوک، صلہ رحمی اور ادب، باب: اہل ایمان کی ایک دوسرے کے ساتھ رحم دلی، باہمی محبت اور ایک دوسرے کی مدد، جلد 6، حدیث نمبر 6589۔] 

ساری مخلوق کو اللہ تعالی کا کنبہ بتایا ہے۔ فرمایا: 
"الخلق  کلھم عیال اللہ و احب الخلق الی اللہ من احسن الی عیالہ۔"[endnoteRef:57] [57:    خطیب تبریزی، محمد بن عبد اللہ،مشکوۃالمصابیح، باب: الشفقۃ و الرحمۃ، جلد دوم، ص 613، المکتب الاسلامی، دمشق۔] 

اس حدیث میں ساری مخلوق کو اللہ تعالی کا کنبہ بتایا گیا ہے۔ سب کو ایک ہی جسم کی مانند بتایا ہے۔ جب جسم کے کسی ایک عضو میں تکلیف ہو تو باقی سارا جسم بھی بے چین ہو جاتا ہے اور تکلیف محسوس کرتا ہے۔ جب ایک خاندان کا کوئی فرد کسی درد میں مبتلا ہوتا ہے تو پورا خاندان ہی بے چین اور مضطرب ہو جاتا ہے۔ ایک معاشرے کے افراد کے لیے بھی اسی طرح کے احساسات ہونے چاہیں۔ 
اعلیٰ اخلاق
انسان کا اعلی اخلاق دوسرے انسانوں کے دل میں اسی انسان کا ایک مقام بناتا ہے۔ ایک دلی لگاؤ سا ہو جاتا ہے۔ اعلی اخلاق کا دوسرے انسانوں پر کافی گہرا اثر پڑتا ہے۔ اللہ تعالی نے رسول اللہ ﷺ کو اپنے اخلاق کے بارے میں فرمایا:"اور یقینا تم اخلاق کے اعلی درجے پر ہو۔"[endnoteRef:58] [58:   القرآن 68: 4۔] 

جب انسان کے اخلاق اچھے ہوتے ہیں تو دوسرے بندے اس کی طرف اکٹھے ہونے لگتے ہیں اور اگر اخلاق ہی اچھے نہ ہوں تو لوگ اس سے دور بھاگتے ہیں۔ رسول اللہ ﷺ نے معاشرے کا استحکام قائم رکھنے کے لیے آپس میں اتحاد و اتفاق کے لیے عمدہ اخلاق بنانے کا حکم دیا ہے۔ اس حکم پر عمل کرنے سے لوگوں میں اتحاد قائم ہوگا اور اس کا لازمی نتیجہ یہ نکلے گا کہ معاشرے میں استحکام قائم ہوگا۔ اخلاق کو بہتر بنانے اور نرم لہجہ اختیار کرنے کا حکم قرآن مجید میں بھی دیا گیا ہے۔[endnoteRef:59] [59:    القرآن 3: 159۔] 

اللہ تعالی کے فرمان سے یہ ظاہر ہوتا ہے کہ انسان جب خوش اخلاقی اختیار کرے گا تو اس کی وجہ سے لوگوں میں آپسی محبت پیدا ہوگی۔ ایک دوسرے کے قریب آئیں گے۔ ان میں روابط قائم ہوں گے۔ جب افراد کے اخلاق برے ہوں گے تو لوگ ایک دوسرے سے دور بھاگیں گے۔ معاشرے میں اتحاد قائم نہ ہوگا، معاشرہ منتشر ہو جائے گا۔
"ام المومنین سیدہ عائشہ‬ رضی اللہ عنہا سے روایت ہے کہ ایک آدمی نے نبی ﷺ کے ہاں آنے کی اجازت طلب کی تو آپ نے فرمایا : کنبے کا بہت برا آدمی ہے ۔ پھر فرمایا:اسے اجازت دے دو ( بلا لو  ) ۔ جب وہ اندر آ گیا تو آپ نے اس کے ساتھ نہایت نرمی کے ساتھ باتیں کیں ۔ سیدہ عائشہ ؓ ( کہتی ہیں میں ) نے کہا :اے اللہ کے رسول ! آپ نے اس کے ساتھ بڑی نرمی کے ساتھ باتیں کی ہیں ، حالانکہ آپ نے اس کے متعلق ایسے ایسے فرمایا تھا ۔ آپ نے فرمایا :  قیامت کے دن اللہ کے ہاں سب سے برا وہ آدمی ہو گا جسے لوگوں نے اس کی بدکلامی کی وجہ سے چھوڑ دیا ہو۔"[endnoteRef:60] [60:    ابوداؤد، امام، سلیمان بن اشعث السجستانی، سنن ابی داؤد، کتاب: آداب و اخلاق کا بیان، باب: حسن معاشرت،  جلد 4، حدیث نمبر 4791۔] 

رسول اللہ ﷺ کی اپنی زندگی کو دیکھنے سے اس بات کا یقین ہو جاتا ہے کہ آپ ﷺ کی نبوت سے پہلے کی زندگی بھی عمدہ ترین اخلاق کا مجموعہ تھی۔ آپﷺ کو بعثت سے پہلے ہی صادق اور امین کا لقب دیا گیا تھا۔ آپ ﷺ کی زندگی بہترین مثال اہل مکہ کے سامنے تھی۔ رسول اللہ ﷺپر جب پہلی وحی نازل ہوئی تو رسول اللہ پر گھبراہٹ طاری ہو گئی تو گھر واپس آکر یہ بات اپنی اہلیہ ام المومنین حضرت خدیجہ ؓ  کو بتائی تو ام المومنین رضی اللہ تعالی عنہ نے رسول اللہ ﷺکو تسلی دیتے ہوئے کہا کہ:" آپ کا خیال صحیح نہیں ہے ۔ خدا کی قسم ! آپ کو اللہ کبھی رسوا نہیں کرے گا ، آپ تو اخلاق فاضلہ کے مالک ہیں ، آپ تو کنبہ پرور ہیں ، بے کسوں کا بوجھ اپنے سر پر رکھ لیتے ہیں ، مفلسوں کے لیے آپ کماتے ہیں ، مہمان نوازی میں آپ بےمثال ہیں اور مشکل وقت میں آپ امر حق کا ساتھ دیتے ہیں ۔ ایسے اوصاف حسنہ والا انسان یوں بے وقت ذلت و خواری کی موت نہیں پا سکتا۔"[endnoteRef:61] [61:    بخاری، امام، محمد بن اسماعیل، صحیح بخاری، کتاب: وحی کے بیان میں، باب: وحی کی ابتدا، جلد 1، حدیث نمبر 3۔] 

ام المومنین حضرت عائشہ ؓ نے رسول اللہ ﷺ کے اخلاق بیان کرتے ہوئے فرمایا: رسول اللہ ﷺ کی عادت تھی کہ آپ ﷺ کسی کو کبھی بھی برا بھلا نہیں کہتے تھے۔ جو آپ صلی اللہ علیہ وسلم سے برائی کرتا تھا تو اس کے بدلے میں کبھی بھی برائی نہیں کرتے تھے، درگزر سے کام لیتے تھے اور معاف کر دیتے تھے۔ آپﷺ نے کبھی بھی اپنی ذات یعنی اپنی ذاتی مسائل کے لیے کبھی بھی کسی سے کوئی انتقام نہیں لیا۔ 
"ابو عبداللہ الجدلی نے ام المؤمنین عائشہ رضی الله عنہا سے رسول اللہ صلی اللہ علیہ وسلم کے اخلاق کے بارے میں پوچھا تو انہوں نے کہا: آپ صلی اللہ علیہ وسلم فحش گو، بدکلامی کرنے والے اور بازار میں چیخنے والے نہیں تھے، آپ برائی کا بدلہ برائی سے نہیں دیتے تھے، بلکہ عفو و درگزر فرما دیتے تھے۔"[endnoteRef:62] [62:    ترمذی، ابو عیسیٰ محمد بن عیسیٰ، سنن ترمذی ، کتاب: نیکی اور صلہ رحمی، باب: نبی اکرم صلی اللہ علیہ وسلم کے اخلاق کریمانہ کا بیان، جلد 3، حدیث نمبر 2016۔] 

حضرت علی المرتضی شیر خدا کرم اللہ وجہہ نے رسول اللہ  ﷺ کے اخلاق یوں بیان فرمائے ہیں:" آپ خندہ جبین، نرم خو، مہربان طبع تھے۔ تنگ دل اور سخت مزاج نہ تھے۔ بات بات پر شور نہیں کرتے تھے۔ کبھی کوئی بری بات زبان سے نہ نکالی، لوگوں کے عیب نکالنے والے نہیں تھے اور نہ ہی تنگ گیر تھے۔ اگر کوئی بات پسند نا آتی تو آنکھیں بند کر لیتے تھے۔ تین باتوں کو خود سے دور رکھا۔ بحث مباحثہ، ضرورت سے زیادہ بات کرنا اور بے مطلب بات میں پڑنا۔ دوسرے لوگوں کے بارے میں بھی تین باتوں سے پرہیز کرتے تھے۔ کسی کو بھی برا نہیں کہتے تھے، کسی کے بھی عیب نہیں نکالتے تھے اور کسی کی اندرونی باتوں کی ٹوہ نہیں لگاتے تھے۔ ایسی باتیں کرتے تھے جن سے کوئی مفید نتیجہ نکل سکے۔ رسول اللہ ﷺ بڑے سخی اور نرم طبیعت والے تھے۔ اگر کوئی شخص ایک دفعہ بھی ملتا تو وہ مرعوب ہو جاتا اور جب آہستہ آہستہ آپ سے آشنا ہونے لگتا تو آپ سے محبت کرنے لگتا"۔[endnoteRef:63] حضرت جعفر طیار ؓ نے نجاشی کے دربار میں رسول اللہ ﷺ کے اعلی اخلاق کے بارے میں گواہی دی کہ: "رسول اللہ ﷺ نے ہم کو یہ تعلیم دی ہے کہ ہم بتوں کی پوجا نہ کریں اور سچ ہی بولیں۔ خونریزی نہ کریں۔ کسی یتیم کا مال نہ کھائیں۔ ہمسایوں کو کوئی تکلیف نہ دیں۔ ان کو آرام پہنچائیں۔ پاک دامن عورتوں پر کوئی داغ نہ لگائیں۔"[endnoteRef:64]  [63:    ترمذی، ابو عیسیٰ محمد بن عیسیٰ، شمائل ترمذی، باب: ما جاء فی حلقہ،  ص 24، 26]  [64:    ابن ہشام، السیرۃ النبویہ، جلد اول، ص 359، مصر، مصطفی البابی الحلبی 1936۔] 

ہند بن ابی ہالہ نے رسول اللہ ﷺ کے عمدہ اخلاق کی تعریف یوں کی ہے:آپ نرم خو تھے، سخت مزاج نہ تھے۔ کبھی بھی کسی کی توہین روا نہیں رکھتے تھے۔ معمولی اور چھوٹی چھوٹی باتوں پر اظہار تشکر فرمایا کرتے تھے۔ کبھی بھی کسی چیز کو برا نہیں کہتے تھے۔ دنیا اور اس کی چیزیں آپ کو غصہ نہ دلاسکیں۔ اگر کبھی کوئی حق کی مخالفت کرتا تو اس پر غصہ فرماتے اور حق کی ہی حمایت کرتے تھے، لیکن کبھی بھی ذاتی معاملات میں کوئی غصہ نہ کیا اور نہ ہی کبھی کسی سے کوئی انتقام لیا۔
ابو سفیان نے ہرقل کی دربار میں رسول اللہ ﷺکے عمدہ اخلاق بیان کرتے ہوئے کہا کہ: " وہ نماز، پاکدامنی، صداقت اور صلہ رحمی کرنے کا ہی حکم دیتے رہتے ہیں "۔[endnoteRef:65] اسی طرح رسول اللہ ﷺ کے عمدہ اخلاق کی گواہی سے تاریخ اور احادیث کی کتب بھری پڑی ہیں۔ رسول اللہ ﷺ کی پوری زندگی قرآن مجید کا عملی ثبوت ہی رہی ہے۔ آپ ﷺ لوگوں کے دکھ درد میں شریک ہوتے تھے، بیمار کی تیمارداری کرتے تھے، غائب کے حالات معلوم کرنے کے لیے اس کی خیریت پوچھتے رہتے تھے۔ضرورت مند کی حاجت روائی کا اہتمام فرمایا کرتے تھے۔[endnoteRef:66] [65:    بخاری، امام، محمد بن اسماعیل، صحیح بخاری، کتاب: وحی کے بیان میں، باب: ابو سفیان اور ہرقل کا مقالمہ، رسول اللہ صلی اللہ علیہ وسلم کا ہرقل کو خط مبارک، جلد 1، حدیث نمبر 7۔]  [66:    خالد علوی، ڈاکٹر، انسان کامل، ص 472، لاہور،  مکتبہ الفیصل 1997۔] 

صلہ رحمی
استحکام معاشرہ کے لیے صلہ رحمی بھی بنیادی حیثیت کی حامل چیز ہے۔ اسلام نے صلہ رحمی کرنے کا سختی سے حکم دیا ہے۔ اسلام توڑنے کی بجائے جوڑنے کا حکم دیتا ہے۔ رسول اللہ صلی اللہ علیہ وسلم نے آپسی تعلق اور رشتہ داری کو جوڑنے کی سختی سے ترغیب بھی دی ہے اور تعلق کو توڑنے کی مذمت بھی سختی سے فرمائی ہے۔ صلہ رحمی کو رزق کی کشادگی کا سبب بتایا ہے۔ [endnoteRef:67] [67:    مسلم، ابو الحسین بن الحجاج بن مسلم بن ورد قشیری نیشاپوری، صحیح مسلم، کتاب: حسن سلوک، صلہ رحمی اور ادب، باب: صلہ رحمی کا حکم اور قطع رحمی کی ممانعت، جلد 6، حدیث نمبر 6523۔] 

رسول اللہ  ﷺنے حدیث قدسی بیان فرمائی ہے۔ 
‏‏‏‏‏‏" قَالَ اللَّهُ:‏‏‏‏ أَنَا اللَّهُ، ‏‏‏‏‏‏وَأَنَا الرَّحْمَنُ، ‏‏‏‏‏‏خَلَقْتُ الرَّحِمَ، ‏‏‏‏‏‏وَشَقَقْتُ لَهَا مِنَ اسْمِي، ‏‏‏‏‏‏فَمَنْ وَصَلَهَا وَصَلْتُهُ، ‏‏‏‏‏‏وَمَنْ قَطَعَهَا۔" [endnoteRef:68] [68:    ترمذی، ابو عیسیٰ محمد بن عیسیٰ، سنن ترمذی ، کتاب: نیکی اور صلہ رحمی، باب: صلہ رحمی کا بیان، جلد 3، حدیث نمبر 1907۔] 

ام المومنین حضرت عائشہ ؓ سے روایت ہے رسول اللہ ﷺ نے فرمایا:" الرَّحِمُ شِجْنَةٌ فَمَنْ وَصَلَهَا وَصَلْتُهُ وَمَنْ قَطَعَهَا قَطَعْتُهُ۔"[endnoteRef:69] [69:    بخاری، امام، محمد بن اسماعیل، صحیح بخاری، کتاب: اخلاق کے بیان میں، باب: جو شخص ناطہ جوڑے گا اللہ تعالی بھی اس سے ملاپ رکھے گا، جلد 7، حدیث نمبر 5989۔] 

ان مذکورہ احادیث کو دیکھتے ہوئے یہ بات صاف ظاہر ہو جاتی ہے کہ جو بھی شخص اپنا تعلق اللہ تعالی سے جوڑتا ہے تو وہ مالک کائنات کا پسندیدہ بندہ بن جاتا ہے۔ جب کوئی اللہ تعالی کا پیارا بندہ بن جاتا ہے تو اللہ تعالی اس کو اپنے فضل سے نوازتا ہے۔ کیوں کہ جس شخص کا تعلق ہر وقت اللہ تعالی سے جڑا ہوا ہوگا تو اللہ تعالی ہر مشکل میں اس کی مدد کرے گا۔ اس کو اس کی چاہت بخش دے گا۔ اس پر اپنی رحمتیں نازل کرے گا۔ پھر وہ شخص ہر وہ کام کرے گا جو اللہ تعالی کو پسند ہوگا پھر اس کے بدلے میں اللہ تعالی اس کے ہر دینی یا دنیاوی کام کی پشت پناہی کرے گا۔ اللہ تعالی اس کو قلبی سکون عطا فرمائے گا اور اگر اس کے برعکس معاملہ ہوگا تو ایسے شخص سے اپنے مالک کا تعلق ٹوٹ جاتا ہے اور جس شخص کا تعلق اللہ تعالی سے ٹوٹ جائے تو اس کے لیے اس سے بڑی اور کیا بدبختی اور محرومی ہوگی۔ رسول اللہ ﷺ نے صلہ رحمی نہ کرنے والے کے لیے جنت کے داخلے سے محرومی بتایا ہے۔[endnoteRef:70] [70:    ایضا  ، باب: قطع رحمی کرنے والے کا گناہ، جلد 7، حدیث نمبر 5984۔] 

رسول اللہ ﷺ نے قطع تعلقی کرنے والے رشتہ دار سے بھی صلہ رحمی کرنے کا حکم فرمایا ہے۔ [endnoteRef:71] [71:    ایضا، باب: ناطہ جوڑنے کے یہ معنی نہیں ہیں کہ صرف بدلہ ادا کر دے، جلد 7، حدیث نمبر 5991۔] 

رسول اللہ ﷺ سے ایک شخص نے عرض کی کہ: "میرے کچھ ایسے رشتہ دار ہیں جن کے ساتھ میں احسان والا سلوک کرتا ہوں تو وہ بدلے میں مجھ سے برا سلوک کرتے ہیں، میں ان سے اپنا تعلق جوڑنے کی کوشش کرتا ہوں تو وہ مجھ سے اپنا تعلق توڑتے ہیں۔ میں ان سے تحمل اور بردباری کا مظاہرہ کرتا ہوں لیکن پھر وہ مجھ سے جہالت والا انداز اپناتے ہیں۔" یہ سن کر رسول اللہ ﷺ نے فرمایا: "اگر حقیقت میں بھی ایسا ہی ہے تو تو ان کے منہ پر جلتی ہوئی راکھ ڈالتا ہے۔ تیرے ساتھ ہمیشہ اللہ تعالی کی طرف سے ایک فرشتہ مقرر رہے گا جو تم کو ان پر غالب رکھے گا۔ جب تک تو اسی رویے پر کاربند رہے گا۔"[endnoteRef:72] [72:    مسلم، ابو الحسین بن الحجاج بن مسلم بن ورد قشیری نیشاپوری، صحیح مسلم، کتاب: حسن سلوک، صلہ رحمی اور ادب، باب: صلہ رحمی کا حکم اور قطع رحمی کی ممانعت، جلد 6، حدیث نمبر 6525۔] 

اسلامی تعلیمات میں برا سلوک کرنے والے کے ساتھ بھی حسن سلوک سے پیش آنے کا حکم دیا گیا ہے۔[endnoteRef:73] [73:    ترمذی، ابو عیسیٰ محمد بن عیسیٰ بن سورہ بن موسیٰ بن ضحاک سلمی، سنن ترمذی، کتاب: نیکی اور صلہ رحمی، باب: احسان اور عفو و درگزر کا بیان، جلد 3، حدیث نمبر 2007۔] 

قطع تعلق کے لیے بھی تین دن سے زیادہ عرصہ تک روٹھے رہنے سے منع فرمایا ہے۔[endnoteRef:74]  [74:    مسلم، ابو الحسین بن الحجاج بن مسلم بن ورد قشیری نیشاپوری، صحیح مسلم، حسن سلوک، صلہ رحمی اور ادب، باب: شرعی عذر کے بغیر تین دن سے زیادہ تعلق قطع کرنے کی حرمت، جلد 6، حدیث نمبر 6532۔] 

اعانت 
جب کسی سماج کے افراد میں باہمی محبت والا رویہ ہوگا، افراد کے اخلاق اچھے ہوں گے اور ایک دوسرے کے ساتھ صلہ رحمی کا معاملہ ہوگا تو اس وقت ایک دوسرے کی مدد کرنا انسان کی قلبی چاہت بن جاتی ہے۔ ایک دوسرے کی اعانت کرنے سے آپس میں بھائی چارے اور اخوت والا ماحول پیدا ہوگا، جو وقتی طور پر محض جذباتی نہ ہوگا مگر دیرپا اور قلبی ہوگا۔ اسلام نے اللہ تعالی کی رضا کی خاطر ایک دوسرے کی اعانت کرنے اور مشکل وقت میں ساتھ دینے کا حکم دیا ہے۔ عام کہاوت ہے کہ دو چہرے کبھی بھی نہیں بھولے جاتے۔ ایک جو مشکل وقت میں ساتھ دے اور دوسرا چہرہ جو مشکل وقت میں ساتھ چھوڑ جائے۔
جب کوئی انسان کسی تکلیف میں کسی دوسرے کے کام آتا ہے تو اس وجہ سے مستقل آپسی بھائی چارہ پیدا ہو جاتا ہے۔ جس کی بنیاد دوسروں کو اپنی چاہت پر ترجیح دینے کے اصول پر قائم ہوگی۔ بیمار کی عیادت کرنا، بھوکوں کو کھانا کھلانا، پیاسوں کو پانی پلانا اور ضرورت مند کی حاجت روائی کرنا ایسے اوصاف ہیں جن کی اسلام نے ترغیب بھی دی ہے اور اس کا حکم بھی دیا ہے۔ یہ اعمال دیکھنے میں بظاہر معمولی نظر آتے ہیں مگر ان کا آخرت میں اجر بہت زیادہ ہے۔ یہ اعمال آخرت میں انسان کی نجات کا سبب بھی بن جاتے ہیں۔ رسول اللہ ﷺ نے ایک حدیث قدسی بیان فرمائی۔ 
"إِنَّ اللَّهَ عَزَّ وَجَلَّ يَقُولُ يَوْمَ الْقِيَامَةِ يَا ابْنَ آدَمَ مَرِضْتُ فَلَمْ تَعُدْنِي قَالَ يَا رَبِّ كَيْفَ أَعُودُكَ وَأَنْتَ رَبُّ الْعَالَمِينَ قَالَ أَمَا عَلِمْتَ أَنَّ عَبْدِي فُلَانًا مَرِضَ فَلَمْ تَعُدْهُ أَمَا عَلِمْتَ أَنَّكَ لَوْ عُدْتَهُ لَوَجَدْتَنِي عِنْدَهُ يَا ابْنَ آدَمَ اسْتَطْعَمْتُكَ فَلَمْ تُطْعِمْنِي قَالَ يَا رَبِّ وَكَيْفَ أُطْعِمُكَ وَأَنْتَ رَبُّ الْعَالَمِينَ قَالَ أَمَا عَلِمْتَ أَنَّهُ اسْتَطْعَمَكَ عَبْدِي فُلَانٌ فَلَمْ تُطْعِمْهُ أَمَا عَلِمْتَ أَنَّكَ لَوْ أَطْعَمْتَهُ لَوَجَدْتَ ذَلِكَ عِنْدِي يَا ابْنَ آدَمَ اسْتَسْقَيْتُكَ فَلَمْ تَسْقِنِي قَالَ يَا رَبِّ كَيْفَ أَسْقِيكَ وَأَنْتَ رَبُّ الْعَالَمِينَ قَالَ اسْتَسْقَاكَ عَبْدِي فُلَانٌ فَلَمْ تَسْقِهِ أَمَا إِنَّكَ لَوْ سَقَيْتَهُ وَجَدْتَ ذَلِكَ عِنْدِي۔"[endnoteRef:75] [75:    مسلم، ابو الحسین بن الحجاج بن مسلم بن ورد قشیری نیشاپوری، صحیح مسلم، کتاب: حسن سلوک، صلہ رحمی اور ادب، باب: بیمار پرسی کی فضیلت، جلد 6، حدیث نمبر6556۔] 

کسی انسان کی حاجت روائی کرنا اور اس کو کسی تکلیف میں آرام پہنچانا تو ایک بہت بڑا کام ہے مگر دوسری جاندار مخلوق کی بھی ضرورت کے وقت اعانت کرنا موجب اجر و ثواب ہے۔ اس کی وجہ سے بھی انسان کی آخرت سنور سکتی ہے۔ رسول اللہ ﷺ نے فرمایا: "ایک شخص راستے سے جا رہا تھا، اس کو راستے میں ایک پیاسا کتا نظر آیا جو پیاس کی وجہ سے ہانپ رہا تھا اور مٹی چاٹ رہا تھا۔ اس شخص نے اس کتے کو پانی پلایا۔ اس کے اس عمل کی وجہ سے اللہ تعالی نے اس کی بخشش فرما دی۔"[endnoteRef:76] [76:    بخاری، امام، محمد بن اسماعیل، صحیح بخاری، کتاب: اخلاق کے بیان میں، باب: انسانوں اور جانوروں پر رحم کرنا، جلد 7، حدیث نمبر 6009۔] 

اسی طرح کا ایک اور واقعہ بخاری و مسلم کی روایات میں موجود ہے کہ "ایک فاحشہ عورت نے پیاسے کتے کو پانی پلایا اور اس کے اس عمل کے بدلے میں اللہ تعالی نے اس عورت کی بخشش فرما دی۔" [endnoteRef:77] [77:    مسلم، ابو الحسین بن الحجاج بن مسلم بن ورد قشیری نیشاپوری، صحیح مسلم، کتاب: سلامتی اور صحت کا بیان، باب: جن جانوروں کو مارا نہیں جاتا، انہیں کھلانے اور پلانے کی فضیلت، جلد 5، حدیث نمبر 5860۔ 5861۔] 

اسلام نے حلال کمانے اور اپنی کمائی اور عمل سے دوسرے انسانوں اور دوسری مخلوق کی مدد کرنے کو سراہا ہے۔ اس عمل کو اللہ تعالی کا محبوب بننے والا عمل بتایا ہے۔ ایسے اعمال سے بندہ اپنے رب کے قریب ہو جاتا ہے۔ رسول اللہ ﷺ نے جب ایسی ترغیب فرمائی تو صحابہ کرام ؓ ایسے کاموں کی دوڑ میں لگ گئے اور پہل کرنے کی کوشش میں لگ گئے۔ ایسے اعمال کرنے والے کو آخرت میں کامیابی اور نجات کی بشارت سنائی گئی ہے۔[endnoteRef:78]  [78:    القرآن 76: 8۔] 

اس طرح اللہ تعالی اپنے کلام میں متعدد بار محتاجوں کو کھانا نہ کھلانے والوں کو جہنم میں ڈالنے کی سزا بھی سنائی ہے۔ ایسے احکامات سورۃ الماعون، سورۃ الحاقہ اور سورۃ المدثر میں بھی دیکھے جا سکتے ہیں۔ 
معاشرے میں موجود افراد جب ایک دوسرے کی حاجت روائی کرتے ہیں اور مشکل میں ایک دوسرے کے کام آتے ہیں تو اس صورت میں اللہ تعالی کی طرف سے رضا حاصل ہوتی ہے۔ امام غزالی رحمہ اللہ رقم طراز ہیں:" اگر کوئی شخص ایسا ہو جس کے پڑوس میں کوئی حاجت مند موجود ہو اور وہ اس پڑوسی حاجت مند کی اعانت کرنے کی بجائے کوئی مسجد بنانے یا اس کی تزئین اور آرائش کرنے لگ جائے تو اس کا یہ رجحان صحیح نہیں ہے، بلکہ مسجد کی بناوٹ اور تزئین سے زیادہ اس پڑوسی حاجت مند کی ضرورت کو پورا کرنا لازم ہے۔ کسی مسلمان بندے کی دل کو خوش کرنا یا کسی غمزدہ اور حاجت مند کی مدد کر کے اس کی ضرورت کو پورا کرنا اور اس کی تکلیف کو دفع کرنا سو نفل حجوں سے بہتر ہے"۔ [endnoteRef:79] [79:    غزالی، ابو حامد محمد، امام، احیاء علوم الدین، جلد سوم ، ص 506، قاہرہ 1967۔] 

اسی طرح استحکام معاشرہ کے لیے معاشرے میں موجود افراد کا ایک دوسرے کے ساتھ رحم و کرم کا معاملہ کرنا بھی بنیادی عنصر کی حیثیت رکھتا ہے۔ جیسے اللہ تعالی ارحم الراحمین ہیں تو ہمارے رسول اللہ ﷺ بھی رحمت للعالمین ہیں۔ اسلام نے آپس میں رحم و کرم کا معاملہ کرنے کا حکم دیا ہے۔[endnoteRef:80] [80:    ابوداؤد، امام، سلیمان بن اشعث السجستانی، سنن ابی داؤد، کتاب: آداب و اخلاق کا بیان، باب: رحمت و شفقت اور مہربانی کا بیان، جلد 4، حدیث نمبر4943۔] 

پھر اہل زمین پر رحم کرنے کے بارے میں فرمایا:"رحم کرنے والوں پر رحمن رحم فرمائے گا ۔ تم اہل زمین پر رحم کرو  آسمان والا تم پر رحم کرے گا۔"[endnoteRef:81] [81:   ایضا حدیث نمبر 4941۔] 

 اسی طرح نرم لہجے سے محرومی کو خیر کی محرومی بتایا ہے۔[endnoteRef:82] [82:    ابوداؤد، امام، سلیمان بن اشعث السجستانی، سنن ابی داؤد، کتاب: آداب و اخلاق کا بیان، باب: نرمی کا بیان، جلد 4، حدیث نمبر 4809۔] 

ام المومنین حضرت عائشہ رضی اللہ تعالی عنہا نے فرمایا کہ"رسول اللہ ﷺ ان ٹیلوں کی طرف نکل جایا کرتے تھے ۔ آپ نے ایک بار ارادہ کیا کہ جنگل میں جائیں تو آپ نے میرے پاس صدقہ کے اونٹوں میں سے ایک اونٹنی بھیجی جس پر ابھی سواری نہیں ہوئی تھی ۔ آپ ﷺ نے فرمایا: 
’’ عائشہ ! نرمی اختیار کیا کرو ،  بلاشبہ نرمی جس چیز میں بھی ہو وہ اسے مزین اور خوبصورت بنا دیتی ہے اور جس چیز سے نکال لی جائے اسے بدصورت اور بھدا بنا دیتی ہے۔"[endnoteRef:83] [83:    ایضا، حدیث نمبر 4808۔] 

رحم دلی اور نرم لہجہ انسان کے کردار کو سجاتا اور سنوارتا ہے۔[endnoteRef:84] [84:    ایضا حدیث نمبر  4807۔] 

اسی طرح عفو و درگزر سے لوگ ایک دوسرے کے قریب آتے ہیں۔ رحم دلی، خندہ پیشانی سے پیش آنا، نرم لہجہ اختیار کرنا، عفو و درگزر کا رویہ اختیار کرنا، ایثار و قربانی اور حسن سلوک اخلاق کے اعلی اقدار ہیں۔ انسان کے بہترین کرداروں میں سے ہے کہ انسان برائی کا جواب حسن سلوک اور اچھائی سے دے۔[endnoteRef:85] [85:    القرآن 41: 34۔] 

اسلام نے معاف کرنے اور درگزر کرنے کا حکم دیا ہے۔ اس قابل مدح عمل کی ترغیب بھی دی ہے۔ حالانکہ اسلام نے بدلہ لینے کا اختیار بھی دیا ہے مگر معاف کرنے کا مشورہ بھی دیا ہے۔ جب معاشرے میں معاف کرنے اور درگزر کرنے کا معاملہ کرنے کی راہ اختیار کی جائے گی تو معاشرے پر استحکام کے حوالے سے بہتر نتائج مرتب ہو سکتے ہیں۔
ارشاد باری تعالی ہے: 
"وَ اِنۡ عَاقَبۡتُمۡ فَعَاقِبُوۡا بِمِثۡلِ مَا عُوۡقِبۡتُمۡ  بِہٖ ؕ وَ لَئِنۡ صَبَرۡتُمۡ  لَہُوَ خَیۡرٌ  لِّلصّٰبِرِیۡنَ ﴿۱۲۶﴾"[endnoteRef:86] [86:    القرآن 16126:۔] 

ایک اور جگہ ارشاد باری تعالی ہے: 
"اَلشَّہۡرُ الۡحَرَامُ  بِالشَّہۡرِ الۡحَرَامِ وَ الۡحُرُمٰتُ قِصَاصٌ ؕ فَمَنِ اعۡتَدٰی عَلَیۡکُمۡ فَاعۡتَدُوۡا عَلَیۡہِ بِمِثۡلِ مَا اعۡتَدٰی عَلَیۡکُمۡ  ۪ وَ اتَّقُوا اللّٰہَ وَ اعۡلَمُوۡۤا  اَنَّ اللّٰہَ مَعَ  الۡمُتَّقِیۡنَ ﴿۱۹۴﴾"[endnoteRef:87] [87:    القرآن 2194:۔] 

اللہ تعالی نے معاف کرنے والے کا اجر اپنے ذمہ لیا ہے۔[endnoteRef:88] [88:    القرآن 42: 40۔] 

اسلام نے معاشرے کو مستحکم اور مضبوط کرنے کے لیے بظاہر جو چھوٹے چھوٹے اصول و ضوابط بتائے ہیں ان کے نتائج بہت زیادہ پرتاثیر ہیں۔ 
رسول اللہ ﷺ نے فرمایا:"صدقے نے مال میں کبھی کوئی کمی نہیں کی اور معاف کرنے سے اللہ تعالیٰ بندے کو عزت ہی میں بڑھاتا ہے اور کوئی شخص ( صرف اور صرف) اللہ کی خاطر تواضع ( انکسار ) اختیار نہیں کرتا مگر اللہ تعالیٰ اس کا مقام بلند کر دیتا ہے۔"[endnoteRef:89]  [89:    مسلم، ابو الحسین بن الحجاج بن مسلم بن ورد قشیری نیشاپوری، صحیح مسلم، کتاب: حسن سلوک، صلی رحمی اور ادب، باب: درگزر کرنا اور انکسار مستحب کرنا، جلد 6، حدیث نمبر 6592۔] 

ایک اور مقام پر فرمایا:"کیا تم جانتے ہو کہ غیبت کیا ہے ؟ انہوں ( صحابہ ) نے عرض کی : اللہ اور اس کا رسول خوب جاننے والے ہیں ۔ آپ نے فرمایا: اپنے بھائی کا اس طرح تذکرہ کرنا جو اسے ناپسند ہو۔ عرض کی گئی : آپ یہ دیکھیے کہ اگر میرے بھائی میں وہ بات واقعی موجود ہو جو میں کہتا ہوں ( تو ؟ ) آپ نے فرمایا: جو کچھ تم کہتے ہو ، اگر اس میں موجود ہے تو تم نے اس کی غیبت کی ، اگر اس میں وہ ( عیب ) موجود نہیں تو تم نے اس پر بہتان لگایا ہے۔"[endnoteRef:90] [90:    ایضا حدیث نمبر 6593۔] 

اسلام نے مسلمانوں کو ایثار اور قربانی کا حکم دے کر اس بات کی اہمیت کو واضح کر دیا ہے کہ انسان خود کے نفع کے لیے تو ہر جائز کام کرتا ہے مگر جب وہ دوسروں کے لیے منافہ بخش اعمال کرتا ہے تو اس کے اچھے نتائج خود اس انسان پر اور معاشرے پر بھی پڑھتے ہیں۔ اسلام انسانوں اور دوسری جاندار چیزوں کے ساتھ بھلائی کرنے کا حکم دیتا ہے۔ لوگوں کے ساتھ بھلائی کا معاملہ کرنے والے کو بہترین شخص بتایا ہے۔ [endnoteRef:91] اسلامی تعلیمات میں نیکی اور بھلائی کے کاموں میں ایک دوسرے کی اعانت کرنے اور برائی کے کاموں میں مدد نہ کرنے کا حکم دیا گیا ہے۔[endnoteRef:92] [91:    علاؤ الدین علی متقی بن حسام الدین الہندی ،کنز العمال فی سنن الاقوال والافعال،  ص 459، جلد 8، حصہ 15،16، حدیث نمبر 44154، کراچی، دارالاشاعت 2009۔]  [92:    القرآن 5: 2۔] 

خلاصہ
اسلام نے معاشرے کے استحکام اور مضبوطی کے لئے افراد کے کردار کی اصلاح پر زور دیا ہے۔ کیونکہ جب افراد کا کردار درست ہوگا اور ان کے اعمال قابل مدح ہوں گیں تو وہ معاشرہ مضبوط اور مستحکم ہوگا۔ افراد ہی معاشرے کی بنیادی اکائیاں ہوتے ہیں۔ فرد کی اصلاح سے ہی معاشرے کی اصلاح ممکن ہے۔ جب معاشرے کی اصلاح ہو جاتی ہے تو وہ معاشرہ ترقی کی طرف گامزن ہوتا ہے اور مستحکم بن جاتا ہے۔ اسلام الہامی مذہب ہے۔ اس کی ساری تعلیمات منزل من اللہ تعالیٰ ہیں۔ اسلام انسانیت کے کردار کو سنوارنے کے لئے اچھائی کا حکم دیتا ہے اور برائی کا صد باب کرتا ہے۔ برائی کی وجہ سے معاشرے میں بگاڑ پیدا ہوتا ہے اور ظلم اور بربریت کا راج چلتا ہے، افراد ایک دوسرے سے دور ہونے لگتے ہیں، نا انصافی کی وجہ سے نفرت پیدا ہوتی ہے۔ جس کی وجہ سے معاشرہ منتشر ہو جاتا ہے۔ زور زبردستی کا ہی راج ہوتا ہے۔ مظلوم سسکتا رہ جاتا ہے۔ اسلام نے معاشرے کو منتشر ہونے سے بچانے کے لئے انسانی کردار کے بہترین اوصاف کو بیان کر کے ان کو اپنانے کا حکم دیا ہے۔ اسلامی تعلیمات میں عدل و انصاف کے ساتھ اپنی زندگی گزارنے اور دوسروں کے حقوق ادا کرنے کا حکم دیا گیا ہے۔ انسانیت کے قابل تعریف کردار کو اللہ تعالیٰ نے پسند فرمایا ہے اور اس کو اپنانے کی ترغیب دی ہے۔ اس کے لئے رسول اللہ ﷺ کی زندگی کا عملی نمونہ بھی انسانوں کے لئے موجود ہے۔ رسول اللہ ﷺ نے اپنے عمل، قول اور فعل سے انسانیت کے اعلیٰ ترین اوصاف کا ایک بی مثل نمونہ پیش فرمایا۔ اسلام نے رسول اللہ ﷺ کی طرز زندگی کو اپنانے کا حکم بھی دیا اور ترغیب بھی دی ہے تو ساتھ میں آخرت کی کامیابی اور اللہ تعالیٰ کی رضا کا حصول بھی بنایا ہے۔ اسلامی تعلیمات پر پوری طرح سے عمل کرنے سے بندہ انسانیت کا اعلیٰ درجہ بھی حاصل کر لیتا ہے اور معاشرے کا بہترین فرد بن جاتا ہے۔ جب معاشرے میں بہترین افراد کی اکثریت ہوگی تو اس کے زیر اثر باقی افراد بھی اچھا کردار ادا کرنے کی کوشش کریں گی۔ 
سفارشات
۱۔ معاشرے میں فرد اس کی بنیادی اکائی ہے۔ ہر کسی کو اپنی اصلاح کر کے معاشرے کا بہترین فرد بننے کی کوشش کرنی چاہیے اور اپنی اولاد کی بھی اسلامی تعلیمات کے مطابق تربیت کرنی چاہیے۔ 
۲۔ اہل علم حضرات کو معاشرے کے استحکام اور ترقی کے لئے فرد کی ذمہ داری اور اس کی اہمیت کو عام کرنے کی کوشش کرنی چاہیے۔
۳۔ مقررین، علماء اور خطباء حضرات کو اپنی تقاریر اور بیانات میں استحکام معاشرہ کی اہمیت و ضرورت، بقا اور افراد کے سماجی فرائض کو بیان کرنا چاہیے۔
۴۔محققین اور مصنفین کو اپنی تحقیق اور تصانیف میں اس کو اپنا موضوع بنانا چاہیے۔ اس موضوع پر اپنی تحریرات کو چھپوا کر عام کرنا چاہیے تاکہ عوام سماج کے استحکام اور ترقی کی اہمیت سے واقف ہو سکے اور اس کے متعلق اپنے فرائض سے بھی باخبر ہو سکے۔
۵۔مختلف تحقیقی اداروں، کالجوں، سکولوں اور یونیورسٹیوں کو چاہیے کہ وہ اس کو اپنا موضوع بنا کر اس پر مختلف اوقات میں مختلف مقامات پر ورکشاپس، لیکچر پروگرامز اور سیمینارز منعقد کروا کر اسکالرز، علماء کرام، محققین، مصنفین، اساتذہ کرام، طلباء اور عوام کو شامل ہونے کی دعوت عام دینی چاہیے تاکہ زیادہ سے زیادہ لوگوں تک یہ پیغام پہنچ سکے۔

